
Xülasə: Məqalədə formativ qiymətləndirmənin mahiyyəti və məqsədi pedaqoji 

baxımdan açıqlanmışdır. Formativ qiymətləndirmənin Azərbaycanda 

tətbiqi tarixi qısaca xarakterizə olunur. Formativ qiymətləndirmə 

meyarlarının və rubliklərinin məqsədi, eləcə də formativ   

qiymətləndirmənin  metod və vasitələrinin tətbiqi texnologiyaları öz 

əksini tapmışdır. 

Açar sözlər: formativ qiymətləndirmə, meyarlar, rubriklər, səviyyələr, metodlar, 

vasitələr. 

 

Elm, təhsil və innovasiyanın vəhdəti təhsil sahəsi üzrə dövlət siyasətinin 

başlıca istiqamətlərindən birinə çevrilmişdir. Təhsilin ənənəvi üsullarından 

istifadə etməklə həyata keçirilməsi ölkə iqtisadiyyatının tələblərinə indiki dövrün 

prizması nöqteyi-nəzərindən cavab vermir. Bunun nəticəsidir ki, yeni Təhsil 

Proqramının, başqa sözlə desək, kurikulumun tətbiqi zəruridir. Demokratik 

cəmiyyət quruculuğu məqsədi təhsil alanların istedadının aşkar olunması, onların 

nailiyyətlərinin dəqiq və obyektiv qiymətləndirilməsi üzrə yeni sistemin 

formalaşdırılması təhsil islahatının mühüm tərkib hissəsidir. Azərbaycan 

Respublikasının Nazirlər Kabinetinin 13 yanvar 2009-cu il tarixli, 09 nömrəli 

“Azərbaycan Respublikasının ümumi təhsil sistemində Qiymətləndirmə 

Konsepsiyası”nın təsdiq edilməsi haqqında Qərarı bu zərurətdən doğan ilk 

addımlardan biridir [1, 3]. 

Qiymətləndirmənin təhsil prosesinin əsas elementi kimi görünməsi onun 

yaranma tarixi ilə eyni dövrə təsadüf etməsini müşahidə etmək olar. 

Qiymətləndirmənin tarixi keçmişinə nəzər salsaq bunun ilk əvvəllər qədim Çində 

tətbiq olunuğunu görmək mümkündür. 587-ci ildən bu ölkədə keçirilməyə 

başlanmış qiymətləndirmə “çin imperiya imtahanları” adı ilə tanınırdı. Qədim 

çində məmur olaraq çalışmaq üçün imtahandan keçmək zəruri hesab edilirdi. 

Şifahi, sonralar həm də yazılı aparılan bu imtahanlar çində 1905-ci ilədək davam 

etmişdi. Bununla yanaşı qeyd etmək lazımdır ki, pedaqoji sahədə tədqiqatçılar 

qiymətləndirmə tarixini bir neçə mərhələyə bölürlər. Birinci Dünya müharibəsinə 

qədər olan dövrdə şagirdlərin bilikləri testlər vasitəsilə qiymətləndirilir və əsasən, 

fənlərin məzmununun mənimsənilməsinə diqqət yetirilirdi. XX əsrin 

əvvəllərindən başlayaraq təhsil sahəsində inkişaf meyilləri gücləndikcə şagird 

nailiyyətlərinin qiymətləndirilməsi ilə bağlı yeni ideyalar meydana çıxırdı. Həmin 

dövrdə ABŞ-da “mütərəqqi təhsil ideyası” yarandı və tədricən digər ölkələrə də 

yayıldı. 

Qiymətləndirmə Konsepsiyası çərçivə sənədi kimi, Azərbaycan 

Respublikasının Təhsil Qanununa, Azərbaycan Respublikasının Təhsil sahəsində 

İslahat Proqramının tələblərinə və dövlətin təhsil siyasətinə, eləcə də, 

qiymətləndirmənin müasir dünya standartlarına uyğun hazırlanmışdır. Azərbaycan 

Respublikası Təhsil Nazirinin 2 sentyabr 2013-cü il tarixli 792 nömrəli əmri ilə 

təsdiq etdiyi Müvəqqəti Təlimat Yeni qiymətləndirmə sisteminin normativ hüquqi 

bazasını daha da möhkəmləndirdi [2, 4]. Ümumi təhsil məktəblərinin yeni təhsil 

proqramları (fənn kurrikulumları) tətbiq olunan siniflərində yeni məktəbdaxili 

qiymətləndirmə sistemi, diaqnostik, formativ və summativ qiymətləndirmələrdən 

ibarət sistem tətbiq olundu. 

Məktəbdaxili qiymətləndirmənin tərkib hissəsi olan diaqnostik 

qiymətləndirmə konkret bir mərhələdə təhsil alanın nailiyyətlərinin səviyyəsini 

müəyyən etmək üçün aparılır. Diaqnostik qiymətləndirmə şəraitə görə təlim 

məqsədləri və strategiyalarında çevik dəyişikliklər aparılmasını təmin edir, 

şagirdlərin maraq dairəsi, dünyagörüşü, yaşadığı mühit haqqında məlumatlar 

almağa imkan yaradır. Bu qiymətləndirmə növünü ilkin səviyyənin 

qiymətləndirilməsi də adlandırırlar. Belə ki, diaqnostik qiymətləndirmə dərs ilinin 

əvvəlində təhsil alanların bilik və bacarıqlarının ilkin səviyyəsini 

müəyyənləşdirmək məqsədilə aparılır. Diaqnostik qiymətləndirmənin üsul və 

vasitələri fənn müəllimi tərəfindən müəyyənləşdirilir. Diaqnostik 

qiymətləndirmənin nəticələri rəsmi sənədlərdə qeyd olunmur, təhsil alan haqqında 

müvafiq yazılı qeydlər təhsil alanın portfoliosunda saxlanılır. İlkin səviyyənin 

qiymətləndirilməsi şagirdin biliyini müəyyən edir və təlimin düzgün qurulmasında 

müəllimə köməklik göstərir. Təlim prosesində düzgün istiqamətləndirilmiş şagird 

öyrənilmiş materialın təkrarına vaxt itirmir, həmçinin onun üçün başa düşülməyən 

və ya tanış olmayan material qalmır. İlkin səviyyənin qiymətləndirməsinin sualları 

bir-biri ilə elə əlaqələndirilib tənzimlənməlidir ki, onların bəziləri şagirdin hansı 

biliklərə malik olduğunu, digərləri isə yeni materialı mənimsəmiş şagirdləri 

müəyyən etsin. Əgər ilkin səviyyənin qiymətləndirilməsi şagirdlərin sinifdəki 

fəaliyyətini müqayisə etmək və ya sonrakı inkişafını qiymətləndirmək üçün ilkin 

məlumat bazasını yaratmaq məqsədi ilə istifadə olunursa, onda bu suallar əsas 

psixometrik tələblərə cavab verməlidir [3]. 

Formativ qiymətləndirmə təlim prosesinin hər hansı bir mərhələsi üçün 

müəyyən olunmuş nəticələr əsasında şagirdlərin bilik və bacarıqlarının 

formalaşma səviyyəsinin qiymətləndirilməsidir. Bu qiymətləndirmə tədris 

prosesinin düzgün istiqamətləndirilməsini və səmərəliliyini, şagirdlərin təlim 

sahəsində irəliləyişlərinin izlənilməsini təmin edir, onların təlim ehtiyaclarının 

öyrənilməsinə lazımi şərait yaradır. Formativ qiymətləndirmənin məqsədi təhsil 

alanın təlim prosesində məzmun standartlarından irəli gələn bilik və bacarıqların 

mənimsənilməsinə yönəlmiş fəaliyyətini izləməkdən, bu zaman qarşıya çıxan 

problemləri müəyyən etməkdən və onları aradan qaldırmaqdan ibarətdir. Formativ 

qiymətləndirmə rəsmi qiymətləndirmə deyil. Formativ qiymətləndirmə fənnin 

məzmun standartları üzrə təlim məqsədləri əsasında müəyyənləşdirilmiş 

qiymətləndirmə meyarlarına görə aparılır. Summativ qiymətləndirmə kiçik və 

böyük olmaqla iki formada aparılır. Summativ qiymətləndirmə rəsmi 

qiymətləndirmədir və nəticələri keçirildiyi tarixdə sinif jurnalında qeyd olunur. 

Kiçik summativ qiymətləndirmə vasitələri fənni tədris edən müəllim, böyük 

summativ qiymətləndirmə vasitələri isə ümumi təhsil müəssisəsi rəhbərliyinin 

təşkil etdiyi komissiya tərəfindən hazırlanır [3]. Kiçik summativ qiymətləndirmə 

hər tədris vahidinin sonunda, altı həftədən gec olmayaraq müəllim tərəfindən 

keçirilir. Böyük summativ qiymətləndirmə yarım illərin sonunda təhsil 

müəssisəsinin rəhbərliyi tərəfindən yaradılan müvafiq komissiyanın nəzarəti ilə 

fənni tədris edən müəllim tərəfindən aparılır. Şagirdlərin kiçik və böyük summativ 

qiymətləndirmələrinin nəticələri illik qiymətlərinin hesablanmasında nəzərə alınır. 

Fənn məzmun standartlarının müəyyən edilməsində əsas məqsəd həmin 

standartların şagird tərəfindən mənimsənilməsi istiqamətində hədəflərin təyin 

edilməsidir. 

Bu baxımdan şagird nailiyyətlərinin qiymətləndirilməsi davamlı, dinamik və 

rəsmi olmayan prosesdir [5]. Bu prosesdə müəllimlərin şagirdlər üzərində 

müşahidəsi, şagirdlərin sinif işlərini və ev tapşırıqlarını yerinə yetirmələri, yazılı 

və şifahi cavabları vacibdir. Düzgün həyata keçirilmiş qiymətləndirmənin 

nəticələri müəllimin fəaliyyəti, bu fəaliyyətin şagirdlərin tələbatına nə dərəcədə 

cavab verməsi, habelə kurikulumda, planlaşdırmada və dərsliklərdə müvafiq 

dəyişikliklərin aparılması zərurəti haqqında qərar qəbul etməyə şərait yaradır. 

Summativ qiymətləndirmə standartların mənimsənilməsi istiqamətində şagirdlərin 

əldə etdiyi irəliləyişləri dəyərləndirir. Bu qiymətləndirmə növü mövzunun, bəhs 

və bölmənin, yaxud da tədris ilinin sonunda eyni qaydada həyata keçirilir. Yekun 

qiymətləndirmənin ən mühüm cəhəti şagirdlərin mənimsədiklərini tətbiqetmə 

qabiliyyətinə nə dərəcədə malik olduqlarını aşkara çıxarmaqdır. Summativ 

qiymətləndirmənin bu xüsusiyyəti müəllimlərin testyönlü tədrislə bağlı 

narahatlığını aradan qaldırır. Yekun qiymətləndirmə fənnin məzmun 

standartlarının tərtibi üçün aparıcı rol oynamır, əksinə qiymətləndirmənin bu 

standartlar əsasında aparılmasını təmin edir. Bundan əlavə, yekun qiymətləndirmə 

əldə olunan bilikləri tam əks etdirmir, lakin o, mənimsəmə səviyyəsinin etibarlı və 

adekvat göstəricisidir. 

Göründüyü kimi, təhsildə qiymətləndirmə sistemi təhsil işçisinin səmərəli 

fəaliyyətinin üzə çıxarılması və pedaqoji prosesin təkmilləşdirilməsi üçün 

vaxtında tələb olunan tədbirlərin görülməsi məqsədini daşımalıdır. Çünki 

qiymətləndirmə pedaqoji prosesi tənzimləməyə, keyfiyyətini yüksəltməyə, həm də 

mövcud çatışmazlıqlar barədə təhsili idarə edənlərin və valideynlərin 

məlumatlandırılmasına xidmət edən yeganə pedaqoji vasitə olduğundan, 

qiymətləndirmənin düzgün təşkili və qiymətləndirmə aparılarkən məqsədin aydın 

olması təhsilin keyfiyyətinin yüksəldilməsində mühüm rol oynayır. Ona görə də 

ümumtəhsil məktəblərində elmi, pedaqoji və psixoloji cəhətdən əsaslandırılmış 

monitorinq və qiymətləndirmənin aparılması təhsil prosesinin keyfiyyətinin 

yüksəldilməsində atılan ən mühüm addımlardan biridir. Nəticə olaraq deyə bilərik 

ki, sadalanan qiymətləndirmə növlərinə və qiymətləndirmə vasitələrinə əsaslanan 

məktəbdaxili qiymətləndirmə son nəticə etibarı ilə aşağıdakı əsas komponentləri 

şagird nailiyyətlərinin və irəliləyişlərinin sinxron izlənməsini və ya monitorinqi 

şagird fəaliyyətinin təlim standartlarına uyğunluğunun müəyyənləşdirilməsini, 

yəni kurikulum üzrə qiymətləndirməni, ümumtəhsil pillələri üzrə yekun 

qiymətləndirmənin buraxılış imtahanlarının aparılması kimi mühüm 

komponentləri özündə ehtiva edir. 

Təqdim olunan məqalədə ümumtəhsil məktəblərində yeni qiymətləndirmə 

sisteminin normativ hüquqi bazasının yaradılması xronoloji və məntiqi ardıcıllıqla 

verilmiş, yeni qiymətləndirmə sisteminin didaktik və tərbiyəvi cəhətləri analitik 

təhlil edilərək ümumiləşdirilmişdir. Yeni qiymətləndirmə meyarlarından 

istifadənin sistemi yaradılmışdır. Problemin praktik əhəmiyyəti ondan ibarətdir ki, 

yaradılmış iş sistemindən ümumtəhsil məktəblərinin müəllimləri və gənc 

tədqiqatçılar istifadə edə biləcəklər. 

А. А. Пашаева, Х. М. Мустафазаде, Я.И. Джафаров 

Роль оценки в Улучшении Качества 

 

РЕЗЮМЕ 

 

В статье в педагогическом плане раскрывается сущность и цель 

формативного оценивания. Дана краткая характеристика применения 

формативного оценивания в Азербайджане. Раскрыта цель критериев и рубриков 

оценивания, а также отражена технология применения методов и средств 

формативного оценивания. 

 

 

Ключевые слова: формативное оценивание, критерии, рубрики, уровни, методы, 

средства. 

SUMMARY 

 

The essence and purpose of formative assessment in the article are revealed in the 

pedagogical plan. A brief history of the application of a formal assessment in Azerbaijan 

is given. The purpose of formal evaluation criteria and justification, as well as the use of 

methods and means of formative assessment are reflected. 

